
JINOYAT PROTSESSIDA SUD 
MUHOKAMASI BOSQICHIDA 

JABRLANUVCHI VA FUQAROVIY 
DAʼVOGARGA MALAKALI YURIDIK 

YORDAM KOʻRSATISH KAFOLATLARI

O‘zbekiston Respublikasi Huquqni muhofaza qilish akademiyasi 

Annotatsiya. Sud muhokamasi bosqichida jabrlanuvchi va fuqaroviy daʼvogar 
manfaatlarini himoya qilish amaliyotda koʻpincha protsessual tengsizlik, vakilga kech 
murojaat qilish va materiallar bilan toʻliq tanishish imkonining cheklanishi sababli 
zai�lashadi. Mazkur tadqiqotning maqsadi jinoyat protsessida malakali yuridik yordam 
koʻrsatish kafolatlarining mazmunini aniqlash, sud muhokamasida ularning ishlash 
mexanizmini ochib berish va huquqlarni himoya qilishdagi boʻshliqlarni koʻrsatishdan iborat. 
Metodologik asos sifatida normativ-huquqiy tahlil, qiyosiy huquqshunoslik, sud amaliyoti 
sharhi va tizimli yondashuv qoʻllandi. Jinoyat-protsessual normalar, jabrlanuvchi hamda 
fuqaroviy daʼvogar ishtirokini tartibga soluvchi qoidalar va vakilning huquqiy maqomi 
mazmunan taqqoslandi. Tahlil sud majlisida himoya huquqi koʻpincha faqat rasmiy xabardor 
qilish bilan cheklanib qolishini, advokatning faol pozitsiyasi esa nizoli masalalarni aniqlash, 
dalillarni baholash va fuqaroviy daʼvo manfaatlarini asoslashda hal qiluvchi ahamiyatga 
ega ekanini koʻrsatdi. Shuningdek, protsessual kafolatlar bir xil darajada ishlamasligi, 
ayniqsa, bayonnomaga eʼtiroz bildirish, iltimosnoma kiritish va sud harakatlariga munosabat 
bildirishda tafovutlar borligi aniqlandi. Ilmiy hissa sifatida sud muhokamasi bosqichida 
jabrlanuvchi hamda fuqaroviy daʼvogar uchun “erta axborot berish – vakilga kirish – faol 
sud nazorati” zanjiri konseptual model sifatida asoslab berildi. Malakali yuridik yordamni 
faqat advokat ishtiroki emas, balki protsessual imkoniyatlarning real kafolati sifatida 
mustahkamlash zarurligi ko‘rsatib berildi.

Kalit soʻzlar: malakali yuridik yordam, jabrlanuvchining himoya huquqi, advokat ishtiroki, 
jabrlangan shaxs, sud muhokamasida tenglik va tortishuvchanlik prinsipi, adolatli sud 
muhokamasiga boʻlgan huquq, protsessual muvozanat, qiyosiy-huquqiy tahlil

ГАРАНТИИ ОКАЗАНИЯ КВАЛИФИЦИРОВАННОЙ ЮРИДИЧЕСКОЙ ПОМОЩИ 
ПОТЕРПЕВШЕМУ И ГРАЖДАНСКОМУ ИСТЦУ НА СТАДИИ СУДЕБНОГО 

РАЗБИРАТЕЛЬСТВА В УГОЛОВНОМ ПРОЦЕССЕ

Хасанов Абдулманнон Маматмуродович,
самостоятельный соискатель

Правоохранительной академии Республики Узбекистан

Аннотация. На практике защита интересов потерпевшего и гражданского 
истца на стадии судебного разбирательства нередко ослабляется вследствие 
процессуального неравенства, несвоевременного обращения за помощью 
представителя и ограничения возможности полного ознакомления с материалами 
дела. Цель исследования заключается в определении содержания гарантий оказания 
квалифицированной юридической помощи в уголовном процессе, раскрытии механизма 
их реализации в судебном разбирательстве и выявлении пробелов в защите прав 
указанных участников. Методологическую основу исследования составили нормативно-
правовой и сравнительно-правовой анализ, изучение судебной практики и системный 
подход. Проведено содержательное сопоставление уголовно-процессуальных норм, 
регулирующих участие потерпевшего и гражданского истца, а также правовой статус 
представителя. Анализ показал, что в судебном заседании обеспечение права на защиту 
интересов нередко ограничивается формальным уведомлением, тогда как активное 
участие адвоката имеет решающее значение для выявления спорных вопросов, оценки 
доказательств и обоснования требований, заявленных в рамках гражданского иска. 
Установлено также, что процессуальные гарантии реализуются неравномерно, 
особенно при подаче замечаний на протокол судебного заседания, заявлении ходатайств 
и выражении позиции относительно действий суда. В качестве научного вклада 
обоснована концептуальная модель обеспечения прав потерпевшего и гражданского 
истца на стадии судебного разбирательства: «раннее информирование – доступ к 
представителю – активный судебный контроль». Сделан вывод о необходимости 
закрепления квалифицированной юридической помощи не только как участия адвоката, 
но и как реальной гарантии осуществления процессуальных прав.

Ключевые слова: квалифицированная юридическая помощь, право потерпевшего 
на защиту, участие адвоката, пострадавшее лицо, принципы равенства и 
состязательности в судебном разбирательстве, право на справедливое судебное 
разбирательство, процессуальный баланс, сравнительно-правовой анализ

GUARANTEES FOR PROVIDING QUALIFIED LEGAL ASSISTANCE TO THE VICTIM AND 
CIVIL PLAINTIFF AT THE STAGE OF TRIAL IN CRIMINAL PROCEEDINGS

Khasanov Abdulmannon Mamatmurodovich,
Independent Researcher at the Law Enforcement Academy 

of the Republic of Uzbekistan

Abstract. At the trial stage, the protection of the interests of the victim and the civil 
claimant is often weakened in practice by procedural inequality, delayed access to 

legal representation, and limited opportunities to become fully acquainted with the 
case materials. The purpose of this study is to determine the content of the guarantees 
for the provision of qualified legal assistance in criminal proceedings, to examine the 
mechanisms through which these guarantees operate at the trial stage, and to identify 
gaps in the protection of procedural rights. The methodological framework of the 
study includes normative legal analysis, comparative legal analysis, review of judicial 
practice, and a systematic approach. Criminal procedural rules, provisions governing the 
participation of victims and civil claimants, and the legal status of their representatives 
were comparatively analyzed. The analysis demonstrates that, during court proceedings, 
the right to legal assistance is often reduced to formal notification, whereas the active 
participation of a lawyer plays a crucial role in identifying disputed issues, assessing 
evidence, and substantiating the interests underlying a civil claim. It was also established 
that procedural guarantees do not operate with equal effectiveness, particularly with 
regard to submitting objections to the court record, filing motions, and responding to 
procedural actions of the court. As a scientific contribution, the study substantiates the 
chain of “early information – access to legal representation – active judicial oversight” as 
a conceptual model for protecting the rights and interests of victims and civil claimants at 
the trial stage. The study concludes that qualified legal assistance should be strengthened 
not merely as the participation of a lawyer, but as a genuine guarantee of effective 
procedural opportunities. 

Keywords: quali�ied legal assistance, victim’s right to defense, participation of a lawyer, 
victim, principle of equality and adversarial proceedings, right to a fair trial, procedural balance, 
comparative legal analysis

Kirish 
Soʻnggi yillarda amalga oshirilgan sud-huquq islohotlari sud hokimiyati mustaqilligini 

hamda sudlar faoliyatida ochiqlik va shaffo�likni taʼminlash bilan bir qatorda fuqaro va 
tadbirkorlarning huquq hamda qonuniy manfaatlarini himoya qilish kafolatlarini kuchaytirish 
imkonini berdi.

Shu bilan birga, “Yangi Oʻzbekiston – yangi sud” tamoyili doirasida aholining odil 
sudlovga erishish imkoniyatlarini yanada kengaytirish sud-huquq tizimini isloh qilishni 
jadallashtirishni, sohaga ilgʻor xalqaro standartlarni joriy etishni talab etmoqda.

Mazkur islohotlar nafaqat aybdor shaxsning huquq va erkinliklarini sud orqali 
himoyalashni, balki jinoyat natijasida jabrlangan shaxslarning ham huquq va manfaatlarini 
himoya qilishni nazarda tutishi bilan oʻziga xos hisoblanadi.

MDH davlatlarining aksariyatida, jumladan, Oʻzbekistonda ham jinoyat ishlari asosan 
jabrlanuvchilarga zarar yetkazgan holda jinoyat sodir etishda gumon qilinuvchilar va 
ayblanuvchilarning huquqlari va manfaatlarini himoya qilishga qaratilgan. Bizning 
�ikrimizcha, bu yerda V. Grigoryanning “Rossiya Federatsiyasida amalga oshirilayotgan 
huquqiy islohotlar sharoitida, xalqaro tashkilotlar va hamjamiyatlarning kuchli bosimiga 
duchor boʻlgan holda, afsuski, jabrlanuvchilarga zarar yetkazgan holda, gumon qilinuvchilar 
va ayblanuvchilarning manfaatlarini ustuvorlashtirishga tobora koʻproq eʼtibor qaratmoqda” 
degan �ikriga qoʻshilish mumkin (Grigoryan, 2006).

Shunday qilib, yuqorida aytib oʻtilgan xalqaro huquqiy hujjatlarda sodir etilgan jinoyatlar 
uchun jinoiy javobgarlikka tortilgan shaxslarning huquqlari va majburiyatlari batafsil bayon 

etilgan. Shu bilan birga, jinoiy taʼsirga uchragan shaxslarning huquqlari va majburiyatlarini 
taʼminlovchi zamonaviy qoidalar hali yetarli emas. 

Oʻzbekiston Respublikasining amaldagi jinoyat-protsessual qonunchiligini tahlil qilish 
shuni koʻrsatadiki, ayblanuvchilar va gumon qilinuvchilarning huquqlarini himoya qilish 
institutlari qonun chiqaruvchi organlar va olimlarning diqqat-eʼtibori natijasida muayyan 
darajada takomillashgan. Biroq jabrlanuvchilarning huquqlarini himoya qilish qoidalari 
esa zamonaviy talablarga to‘liq javob bermaydi. Shu nuqtayi nazardan, mazkur tadqiqotda 
jabrlanuvchining jinoyat protsessidagi ishtiroki, protsessning asosiy bosqichlarida uning 
huquq va qonuniy manfaatlarini himoya qilish mexanizmlari har tomonlama oʻrganilib, 
jabrlanuvchining huquqiy maqomini takomillashtirishga qaratilgan takli�lar ishlab 
chiqiladi.

Sud muhokamasi bosqichida jabrlanuvchi va fuqaroviy daʼvogarning himoya huquqi 
amaliyotda torayib borayotgani JPKning 55–57- va 62-moddalarini izchil qoʻllash zaruratini 
kuchaytirmoqda (Republic of Uzbekistan, 1994). Oliy Sud Plenumining tegishli qarorida 
tara�larning tortishuvi va teng huquqliligi prinsipi majburiy mezon sifatida belgilangan boʻlsa-
da, sud majlisida jabrlanuvchilarga malakali yuridik yordam koʻrsatish har doim ham toʻliq 
kafolatlanmayapti (Supreme Court of the Republic of Uzbekistan, 2022). Shu sababli mazkur 
tadqiqotda sud muhokamasi bosqichidagi protsessual kafolatlar, jabrlanuvchi huquqlari va 
fuqaroviy daʼvogar maqomining oʻzaro bogʻliqligi yoritiladi.

Sh.J. Qodirov (2021) jabrlanuvchi va fuqaroviy daʼvogarning teng protsessual subyekt 
sifatidagi talqini, yuqorida koʻrsatilgan natijalar bilan uygʻun holda, himoya huquqini faqat 
daʼvo bildirish bilan cheklamaslikni asoslagan hamda jabrlanuvchining mustaqil manfaat 
egasi ekanligi haqida soʻz yuritgan. Shuningdek, jabrlanuvchi manfaatlarini protsessual 
muvozanat bilan bogʻlagan boʻlsa, bu tahlil oʻsha bogʻliqlikning xalqaro darajadagi tasdigʻini 
koʻrsatadi. Uning �ikriga koʻra, jabrlanuvchi manfaatlarini taʼminlashda huquqiy boʻshliq 
aynan vakillik va xabardor qilish mexanizmlarida saqlanib qolinadi. Yuqoridagi ilmiy 
tadqiqotlardan kelib chiqib aytish mumkinki, muammo sud muhokamasi bosqichida malakali 
yuridik yordam kafolatlarini tizimli aniqlashtirishda jamlandi.

Tadqiqotning materiallarini jinoyat protsessida jabrlanuvchi va fuqaroviy daʼvogarning 
huquqiy maqomini, shuningdek ularga malakali yuridik yordam koʻrsatish tartibini 
belgilovchi normativ-huquqiy hujjatlar tashkil etdi. Tadqiqotda sud muhokamasi bosqichida 
vakil va advokatning protsessual huquq hamda majburiyatlari, iltimosnoma kiritish, dalillarni 
taqdim etish va baholash, sud majlisi bayonnomasiga eʼtiroz bildirish bilan bogʻliq qoidalar 
tahlil qilindi. Materiallarni oʻrganishda normativ-huquqiy tahlil, qiyosiy-huquqiy tahlil, tizimli 
yondashuv hamda sud amaliyotini oʻrganish metodlaridan foydalanildi. Mazkur metodlar 
asosida malakali yuridik yordamning real protsessual kafolatlari, amaliyotdagi mavjud 
muammolar va jabrlanuvchi hamda fuqaroviy daʼvogarning sud muhokamasidagi huquqlarini 
samarali taʼminlash mexanizmlari aniqlashtirildi.

Asosiy qism
Mazkur tadqiqotda sud muhokamasi bosqichidagi jabrlanuvchi va fuqaroviy 

daʼvogarlarning protsessual maqomi hamda malakali yuridik yordam kafolatlari 
oʻrganildi. Shu sababli tadqiqotning maqsadi ikki yoʻnalishda belgilanadi: himoya huquqini 
kuchaytiruvchi normativ mexanizmlarni aniqlash va sud amaliyotidagi cheklovlarni 
bartaraf etish yoʻllarini asoslash. Shuning uchun JPK normalarini tahlil qilib, sud amaliyotida 
uchrashi mumkin boʻlgan muammolarga takli�lar ishlab chiqishda xorijiy davlatlarning ham 
qonunchiligini oʻrganish maqsadga muvo�iq.

A.A. Holiqovning (2023) jabrlanuvchiga malakali yuridik yordam koʻrsatish kafolatlarini 
faqat advokat ishtirok etishi bilan cheklamasdan, protsessual axborot va vaqtida murojaat 
qilish imkoniyati bilan bogʻlaydi. Uning �ikriga koʻra, sud muhokamasi bosqichida 
himoya huquqi vakilning borligi bilan emas, uning mazmuni bilan oʻlchanishini, yaʼni sud 
muhokamasida malakali yuridik yordam kafolatlari faqat vakil tayinlash emas, balki vaqtida 
xabardor qilish va uchrashuv imkoniyati bilan toʻldirilganda ishlashini taʼkidlagan. Uning 
tadqiqotida malakali yuridik yordam mazmuni xabardor qilish, ishtirok va eʼtiroz bildirish 
kafolatlari tahlil qilingan. Demak, yuqoridagi �ikrga qoʻshilgan holda milliy norma himoya 
vakolatini beradi, ammo uning amaliy samarasi tashkiliy kafolatlarga bogʻliqligicha qolmoqda.

Shu asosda tadqiqotning ilmiy yangiligi sifatida adolatli sud muhokamasiga boʻlgan 
huquqni taʼminlashda ishtirokchilarning malakali yuridik yordamdan foydalanishi zarur 
hollarda belgilangan tartibda davlat tomonidan faqat sudlanuvchiga emas, balki protsessning 
boshqa ishtirokchilariga ham bepul malakali yuridik yordam koʻrsatilishini jinoyat-
protsessual qonunchiligi normalari bilan kafolatlashga oid takli�lar ilgari surilgan.

D. Mirzayev (2024) jabrlanuvchi hamda fuqaroviy daʼvogarning teng protsessual 
subyekt sifatidagi mavqeyini asoslab, ularning himoya huquqi vakolatli vakillik bilan 
mustahkamlanishini hamda jabrlanuvchi va fuqaroviy daʼvogarning manfaatida advokat 
ishtiroki dalil taqdim etish va savol berish taktikasini kuchaytirishini koʻrsatib bergan. 
Advokat ishtiroki boʻlmagan holatda iltimosnoma va eʼtirozlar koʻpincha protsessual jihatdan 
sust ifodalanishini koʻrsatgan.

Bu holat JPKning jabrlanuvchi va fuqaroviy daʼvogar huquqlarini amalga oshirishga doir 
imperativ normalari bilan mos tushadi. Xuddi shu �ikrni amaliyotdan quyidagilarni misol 
keltirish orqali qoʻllab-quvvatlash mumkin.

Masalan, jinoyat protsessida Jinoyat kodeksining 165-moddasida nazarda tutilgan 
tovlamachilikka oid jinoyat ishi sud muhokamasi bosqichida sud tergovi sud tergovi 
bosqichida koʻrib chiqilayotgan boʻlsin. Mazkur holatda bir nafar sudlanuvchiga nisbatan 
jabrlanuvchilar koʻpchilikni (taxminiy 20 nafar) tashkil qilib, sudlanuvchi manfaatini toʻrt 
nafar malakali advokatlar himoya qilmoqda. Sudlanuvchiga dastlabki tergov tomonidan 
jabrlanuvchilarga yetkazilgan moddiy zarar 5 milliard soʻmni tashlik etadi. Xuddi shu 
jarayonda himoyachilarning maqsadi ayblanuvchiga nisbatan ayblovni asossizligini 
isbotlash, zararni kamaytirishga erishish, ayblanuvchining xatti-harakatlarida tovlamachilik 
emas, balki �iribgarlik jinoyati borligini yoki umuman bu holatda jinoyat tarkibi yoʻqligini 
isbotlashga erishish hisoblanadi. Lekin himoyachiga ega boʻlmagan jabrlanuvchi sud tergovida 
himoyachilar tomonidan unga berilayotgan savollar maqsadi va oqibatini toʻliq anglab 
yetmasligi mumkin.  Agar davlat ayblovchisi har bir jabrlanuvchiga himoyachi tomonidan 
berilgan savollarning mazmuni va ehtimoliy huquqiy oqibatlarini batafsil tushuntirishga 
harakat qilsa, bu holat himoya tara�ining eʼtiroziga sabab boʻladi. Yoki ushbu holatda baʼzi 
jabrlanuvchilarning unga yetkazilgan zararni qoplaganligi sababli sudlanuvchiga xayrixoh 
boʻlgan javoblarni berishi (misol uchun, sudlanuvchi tomonidan unga nisbatan qoʻrqitish 
yoki mulkiy manfaatdor boʻlish holati boʻlmaganligini, aksincha, aldov natijasida mulkini 
talon-toroj qilganligini yoxud oʻzaro kelishgan holda pul mablagʻlarini sudlanuvchi ixtiyoriga 
oʻtkazganligi haqida sudlanuvchi himoyachisi savollariga javob berishi mumkin) ish 
natijasiga taʼsir qiladi. Mazkur holatda davlat ayblovchisi ayblovni quvvatlash maqsadida 
himoyachi savolini takrorlamagan holda savol mazmunini oʻzgartirgan holda jabrlanuvchi 
javobini ayblovga moslashga harakat qiladi, biroq ushbu holatda ham himoyachilar davlat 
ayblovchisining savollarini mazmuni bir xilligini kutilayotgan javob avvalgisiga monand 

ekanligini yoki yoʻnaltiruvchi savol sifatida savolni yoʻqqa chiqarmoqchi boʻlib oʻz eʼtirozlarini 
raislik etuvchiga bildiradi. Afsuski, bu jarayon qanday kechayotganligini raislik etuvchi, 
sudlanuvchining himoyachilar va davlat ayblovchisining huquqiy ongi va madaniyati yetsa-da, 
biroq jabrlanuvchi ish mazmuni kimning foydasiga hal etilayotganligini tushunib yetmasdan 
qoladi. Unga na suddan oldin, na suddan keyin, na sud jarayonida tushuntirib boʻladi. Shu 
sababli ham malakali yuridik yordam bilan taʼminlash jabrlanuvchining ham adolatli sud 
muhokamasiga boʻlgan huquqini taʼminlaydi.

Bu muammolarning ahamiyati dastlabki tergovda bilinmasligi mumkin. Chunki 
jabrlanuvchi tergovda individual shaklda soʻroq beradi. Tergovchining maqsadi haqiqatni 
aniqlash boʻladi, shu nuqtayi nazardan savollar beradi. Biroq sudlanuvchining himoyachilari 
esa sud tergovida jabrlanuvchining huquqiy ongi yetishmasligidan foydalanib qolishga 
harakat qiladi. Ularning maqsadi ayrim hollarda haqiqatni aniqlash emas, balki himoyasi 
ostidagi shaxsga qoʻyilgan ayblovni sindirish boʻladi.

Jabrlanuvchi xotirjam sudda qatnashadi sababi tergovda bergan soʻroqlari yetarli deb 
oʻylaydi. Biroq Jinoyat-protsessual qonunchiligiga koʻra sud faqat sud tergovida isbotlangan 
dalillarga tayanadi. Shu sababdan jabrlanuvchining sud tergovida bergan koʻrsatuvlari juda 
ham muhim. Aks holda, tegishli protsessual imkoniyatlardan yetarli darajada foydalana 
olmaslik aybdor shaxsning javobgarlikdan qutulib qolishiga, jinoyat oqibatida jabrlangan 
shaxs manfaatlarining to‘liq ta’minlanmasligiga, bu esa odil sudlovga bo‘lgan ishonchning 
pasayishiga olib kelishi mumkin. Oqibatda jinoyatning aybsiz guvohi aybdorga, haqiqiy 
aybdor yoki asl jabrlanuvchi fuqarolik munosabati ishtirokchilariga aylanib qolishi mumkin.

Nazariy jihatdan olingan xulosalar jinoyat protsessida protsessual kafolatlar tizimini 
jabrlanuvchi va fuqaroviy daʼvogar manfaatlari kesimida aniqlashtiradi. Amaliyotchilar 
ushbu yondashuvdan sud majlisida iltimosnoma, dalil taqdim etish va vakillik masalalarini 
rasmiylashtirishda foydalanishlari mumkin. Doktrinal tahlil va sud amaliyoti sharhi normativ 
asoslarni aniqroq ochishga xizmat qiladi.

B. Normatov (2022) fuqaroviy daʼvogar maqomini sud muhokamasi bosqichida alohida 
protsessual qatlamga ajratgan. Bu ikki yondashuv birlashganda, malakali yuridik yordam 
vakillik emas, balki protsessual muvozanatning tarkibiy kafolatiga aylanadi. Shuning uchun 
doktrinal markazda huquqiy norma, huquqiy munosabat va huquqiy subyekt bir-biridan 
ajralmagan holda talqin qilish toʻgʻri deb hisoblanadi.

Qiyosiy huquqshunoslik usuli orqali mazkur muammoli holatni yanada aniqroq ochish 
mumkin. Xususan, P. Baranov (2021) bepul yordamning qamrovi MDHdagi kabi umumiy 
emas, ammo vakilning taktika tanlovi va dalil taqdim etishdagi roli kuchliroq koʻrinadi. Uning 
�ikriga koʻra, Rossiya modelida jabrlanuvchining malakali yordamga boʻlgan huquqi bevosita 
protsessual kafolat hisoblanadi.

Yuqoridagilardan kelib chiqib, O‘zbekiston jinoyat-protsessual qonunchiligida vakillik, 
xabardor qilish va dalillarni taqdim etish institutlarini o‘zaro bog‘liq yagona protsessual 
kafolatlar tizimi sifatida yanada mustahkamlash zarur. Milliy qonunchilik normalarining 
xalqaro standartlar bilan to‘liq uyg‘unlashmagan jihatlaridan biri sud nazorati va vakillikning 
sud muhokamasida ishtirok etish shartlari bilan bog‘liq masalalarda namoyon bo‘ladi.

Biroq mavjud adabiyotlar sud muhokamasi bosqichida fuqaroviy daʼvogar manfaatining 
zarar qoplash logikasi bilan cheklanishini toʻliq bartaraf etmaydi. Nazariya va sud amaliyoti 
orasidagi tafovut, ayniqsa, iltimosnoma berish va eʼtiroz bildirishda seziladi.

Konstitutsiyaviy kafolatlar sud muhokamasi bosqichida jabrlanuvchi va fuqaroviy 
daʼvogar manfaatlarini protsessual subyekt darajasida himoyalashga tayanch boʻladi 

(Republic of Uzbekistan, 2023). Oʻzbekiston Respublikasi Konstitutsiyasining 44-moddasi sud 
himoyasiga murojaat qilishni, 55-moddasi esa huquq va erkinliklarning sud orqali himoyasini 
mustahkamlaydi. Shu asos JPKdagi ishtirok etish, iltimosnoma berish va dalil taqdim etish 
huquqlarini faqat deklarativ emas, balki majburiy protsessual mexanizm sifatida talqin 
qilishni talab etadi. Bunday yondashuv malakali yuridik yordamni oddiy maslahat emas, balki 
himoya huquqining tarkibiy elementi sifatida koʻrsatadi.

JPKning jabrlanuvchi va fuqaroviy daʼvogarga doir normalari ushbu konstitutsiyaviy 
asosni protsessual shaklga keltiradi.

Jumladan, JPKning 42-, 56- va 57-moddalarida jabrlanuvchi hamda fuqaroviy da’vogarning 
sud muhokamasida ishtirok etishi, iltimosnoma kiritishi va dalillarni taqdim etishi bilan 
bog‘liq protsessual huquqlar nazarda tutilgan.

I. Qosimov (2021) dalil taqdim etish huquqi vakillik bilan qoʻshilgandagina tortishuv 
prinsipi real mazmun olishini asoslagan.

Shu yerda huquqiy boʻshliq koʻrinadi: JPK vakilning ishtirok etishini tan olsa-da, sud 
muhokamasida malakali yuridik yordamni ko‘rsatishni boshlash uchun zarur bo‘lgan minimal 
standartlarni batafsil belgilamaydi.

Advokatura toʻgʻrisidagi qonunchilik ushbu boʻshliqni toʻldirish uchun institutsional asos 
beradi. Qonunning 6- va 7-moddalarida advokatning mustaqilligi, sir saqlashi va vakolatlari 
belgilangan boʻlib, ular jabrlanuvchi hamda fuqaroviy daʼvogar vakilligining sifat mezonini 
shakllantiradi. 

Shuningdek, xalqaro huquq standartlari milliy qonun normalariga qoʻshimcha mezon 
qoʻyadi. M. Abdurahmonov (2022) jabrlanuvchi manfaatlarini himoya qilishda xalqaro 
standartlar sudga kirish, tenglik va samarali vosita talabini birlashtirishini asoslarini ilmiy 
asoslashga harakat qilgan. 

Plenum qarori tortishuv va teng huquqlilik prinsiplarini amaliyotda qoʻllash tartibini 
belgilaydi. U jabrlanuvchi hamda fuqaroviy daʼvogarning sud majlisida faol pozitsiyasini 
qoʻllab-quvvatlashni talab qiladi, biroq malakali yuridik yordamning kechiktirilgan taqdimini 
alohida protsessual buzilish sifatida nomlamaydi. 

Normativ-huquqiy tahlilda ochilgan kafolatlar shuni koʻrsatadiki, qiyosiy tekshiruvda uch 
xil institutlashuv darajasi mavjud. Smirnov va Kalinovskiy (2023) esa sud himoyasi faqat 
protsessual huquqni eʼlon qilish emas, balki uni amalga oshirish ketma-ketligini kafolatlash 
orqali yuzaga chiqishini koʻrsatgan. Ularning tahliliga koʻra, MDH modelida jabrlanuvchi va 
fuqaroviy daʼvogar koʻproq protsessning yordamchi qatnashchisi sifatida tasavvur qilinadi, 
shu sababli malakali yuridik yordamning sud muhokamasida qatnashish bosqichi torayadi. 

V. Lazareva (2022) sud muhokamasida huquqlarni taʼminlash sudning tashkiliy intizomi 
bilan chambarchas bogʻliqligini qayd etgan, uning �ikriga koʻra, Yevropa yondashuvida sud 
muhokamasi bosqichi ichida vakil ishtiroki, xabardor qilish va sudda qatnashish bir-birini 
toʻldiruvchi huquqiy norma sifatida qurilgan. 

J. Roberts va M. Hof qiyosiy-huquqiy tahlilda aniqlangan vakilga sud muhokamasiga 
qatnashishdagi tafovutlar sud muhokamasi bosqichida malakali yuridik yordamni faqat 
deklarativ kafolat darajasida qoldirayotganini koʻrsatadi (Roberts & Hough, 2024). Qiyosiy 
nuqtayi nazardan jabrlanuvchi huquqlari kuchli boʻlgan tizimlarda bepul yuridik yordam 
va sud muhokamasiga qatnashish kafolati bir paketda ishlashini hamda vakillik darajasi 
oshgan tizimlarda jabrlanuvchining sudga kirish imkoniyati kengroq boʻlishini koʻrsatgan. 
Jabrlanuvchi teng protsessual subyekt deb tan olinganda, himoya huquqi faqat daʼvo vositasi 
emas, balki tortishuvni taʼminlovchi majburiy va dispozitsiyali mexanizmga aylanadi. Natijada 

jabrlanuvchi huquqlari kengaygan tizimlarda sudga chaqirilish kafolati alohida standartga 
aylanishini taʼkidlagan.

Yuqoridagilardan kelib chiqib, jinoyat-protsessual qonunchilikka malakali yuridik yordam 
koʻrsatish institutini alohida bob sifatida kiritish, malakali yuridik yordam koʻrsatish tartibi, 
kimlar ushbu huquqdan foydalanishi, sudning xabardor qilish majburiyati borligi, sudda 
qatnashish shartlari, dalil taqdim etish huquqi, vakilning dalil taqdim qila olishi vakolati, 
vakilning protsessual maqomi va jabrlanuvchining himoyachisining protsessual maqomi, 
qanday hollarda bepul yuridik yordam koʻrsatish tartibi, jabrlanuvchining himoyachidan voz 
kechish tartibini belgilash hamda sudlanuvchi va jabrlanuvchi teng protsessual huquqlarga 
ega ekanligi kabi normalarni belgilash takli�i ilgari suriladi.

Jinoyat-protsessual kodeksining 410-moddasi 2-qismida, sudlanuvchi sud majlisiga 
kelmasa, ishni muhokama qilish keyinga qoldirilishi lozimligi belgilangan.

Biroq JPKning 411-moddasi 1-qismida, jabrlanuvchi sud majlisiga kelmasa, sud 
jabrlanuvchining ishtirokisiz ishdagi barcha holatlarni toʻla aniqlash hamda uning huquqlari 
va manfaatlarini himoya qilish mumkin yoki mumkin emasligiga qarab, jinoyat ishini 
muhokama qilish yoki keyinga qoldirish masalasini hal etishi koʻrsatilgan.

Yuqoridagi holatlardan kelib chiqib, sudlanuvchi va jabrlanuvchining adolatli sud 
muhokamasiga boʻlgan huquqi mutanosibligi oʻrtasidagi farqni koʻrishimiz mumkin.

Shu sababli jinoyat sodir etgan shaxsning jinoyatidan jabr koʻrgan shaxs, yaʼni jabrlanuvchi 
(vafot etganda qonuniy vakil) sudga kelmaganda ishni muhokama qilish keyinga qoldirilishi 
haqida imperativ normani belgilash lozim. 

Shuningdek, jabrlanuvchi vakilidan himoyachi maqomiga oʻzgartirish yoki jabrlanuvchi 
advokati taʼri�iga oʻzgartirish, sud muhokamasidagi ishtirokini majburiy qilib belgilash ham 
maqsadga muvo�iq. Sud tomonidan xabardor qilish shartini belgilash masalalarini koʻrib 
chiqish lozim boʻladi.

Ashvorts va Redmayn sud muhokamasida protsessual muvozanat vakilning faol ishtiroki 
bilan emas, aksincha, sudning uni taʼminlash majburiyati bilan mustahkamlanishini nazariy 
jihatdan yoritgan (Ashworth & Redmayne, 2021). Ularning �ikriga koʻra, anglo-sakson 
yondashuvida jabrlanuvchi ishtiroki koʻproq protsessual eshitilish bilan cheklanadi. Anglo-
sakson tizimida malakali yuridik yordam koʻproq sud amaliyoti va advokatlik standartlari 
orqali ishlaydi.

Yuqoridagi olimlar va tadqiqotchilarning tahliliga koʻra, Oʻzbekiston amaliyoti uchun 
eng maqbul yechim – vakil ishtirokini iltimosnomaga emas, xabardor qilish majburiyatiga 
bogʻlash. Bunda Jinoyat-protsessual kodeksining tegishli normalari, advokatura to‘g‘risidagi 
qonunchilik hamda Oliy sud Plenumining tortishuvlilik prinsipiga oid qarorlari o‘zaro uzviy 
bog‘liq. Shu asosda ushbu tahlilda huquqiy boʻshliq va uni yopish yoʻllari aniqroq koʻrsatiladi.

Birinchi boʻshliq oʻz vaqtida xabardor qilishga taalluqlidir. JPKning jabrlanuvchi va 
fuqaroviy daʼvogarga doir normalari protsessual chaqiruv mazmunini belgilasa-da, yuridik 
yordam zarurligi haqida alohida eslatma bermaydi.

Ikkinchi boʻshliq vakilga kirish bilan bogʻliq, chunki advokat ishtirokini boshlash vaqti sud 
muhokamasida kechikib qolishi mumkin. Bu holat protsessual tenglikni susaytiradi, chunki 
tara�lar tortishuvi amalda teng qurolga aylanmaydi. Mazkur nuqsonlar yuqorida koʻrsatilgan 
natijalar bilan mos keladi, biroq ular normativ kodi�ikatsiyani emas, balki dispozitsiya 
aniqligini talab qiladi.

Institutsional mexanizm sifatida sudlar huzurida navbatchi advokatlar roʻyxatini elektron 
xabardor qilish tizimi bilan bogʻlash taklif etiladi; bu yechim vakillik uzluksizligini taʼminlaydi.

Sud muhokamasi bosqichida advokat qatnashuvi, xabardor qilish va protsessual 
muvozanat bir-birini toʻldiruvchi kafolatlar sifatida namoyon boʻldi.

JPKning 55–57- va 61-moddalari jabrlanuvchi hamda fuqaroviy daʼvogarga malakali 
yuridik yordamni real protsessual vositaga aylantiradi, biroq amaliyotda bu zanjir uzilishi 
mumkin. Shu sababli himoya huquqi faqat deklarativ norma emas, balki sud majlisida faol 
vakillik, iltimosnoma berish va dalil taqdim etish orqali ishlaydigan huquqiy norma sifatida 
mustahkamlanishi lozim.

Ilmiy taklif shundan iboratki, jabrlanuvchi va fuqaroviy daʼvogar birgalikda teng protsessual 
subyektlar sifatida talqin qilinishi kerak. Shuningdek sudlanuvchi va jabrlanuvchi huquqlari 
tengligi amaliy va nazariy jihatdan tahlil qilindi. Mazkur yondashuv huquqiy doktrina, 
advokatura toʻgʻrisidagi qonunchilik va Oliy Sud Plenumi qarori oʻrtasidagi bogʻliqlikni bir 
tizimga keltiradi. Natijada, sud muhokamasida himoya huquqi, vakolatli vakillik va sud 
muhokamasida qatnashish kafolatlari alohida emas, yagona protsessual mexanizm ekanligi 
asoslandi.

Shu asosda JPKga jabrlanuvchi va fuqaroviy daʼvogarga sud majlisi sanasi bilan birga 
advokat jalb etish tartibi yozma ravishda bildirilishini aniq kiritish taklif etiladi. Ikkinchi taklif 
sifatida, sud majlisida vakil ishtirokisiz berilgan muhim bayonotlar boʻyicha sudning tekshiruv 
majburiyati imperativ norma bilan belgilanishi lozim. Sud amaliyotida esa bayonnomaga 
xabardor qilish, vakillik va iltimosnoma boʻyicha alohida qayd kiritish standartlashtirilsa, 
protsessual boʻshliq qisqaradi.

Navbatdagi bosqichda sud muhokamasida malakali yuridik yordamning rad etilish 
holatlari boʻyicha yurisprudensiya tahlili va huquqiy munosabatlar dinamikasi alohida 
oʻrganilishi maqsadga muvo�iq. Ayniqsa, fuqaroviy daʼvogar manfaatlari bilan jabrlanuvchi 
huquqlarining kesishgan nuqtalarida sud nazoratining qaysi modeli samaraliroq ekani 
aniqlanishi kerak.

Xulosa 
Xulosa qilib aytganda, jinoyat-protsessual qonunchilikda jabrlanuvchi va fuqaroviy 

daʼvogarning sud muhokamasidagi huquqlarini taʼminlash mexanizmlarini yanada 
takomillashtirish zarur. Bunda malakali yuridik yordam olish huquqini faqat vakilning 
mavjudligi bilan cheklamasdan, sud tomonidan o‘z vaqtida xabardor qilish, advokat jalb etish, 
dalillarni taqdim etish, iltimosnoma va eʼtirozlar bildirish imkoniyatlari bilan uzviy bogʻlash 
maqsadga muvo�iq. 

Shuningdek, jabrlanuvchi va fuqaroviy daʼvogarning sud muhokamasidagi protsessual 
maqomini aniq belgilash, ularning sud majlisida ishtirok etishi va vakil orqali huquqlarini 
amalga oshirishining samarali kafolatlarini mustahkamlash lozim. Ayniqsa, jabrlanuvchining 
sud majlisiga kelmaganligi, uni tegishli tartibda xabardor qilish hamda advokat bilan 
taʼminlash masalalarini aniq tartibga soluvchi normalarni belgilash protsessual tenglikni 
taʼminlashga xizmat qiladi. Shu asosda Jinoyat-protsessual kodeksida jabrlanuvchi va 
fuqaroviy daʼvogarga malakali yuridik yordam koʻrsatishning yagona mexanizmini belgilash, 
zarur hollarda bepul advokat bilan taʼminlash hamda sudning xabardor qilish majburiyatini 
aniq mustahkamlash jabrlanuvchining adolatli sud muhokamasiga boʻlgan huquqini amalda 
taʼminlashning muhim kafolati sifatida namoyon boʻladi.

